
Li monium otol epis yer ustki qismi geksan fr aksi yasi gaz xromatografi k- mass s pektrometri k tahlili  

 
Annotatsiya 

Ushbu maqolada Farg‘ona vodiysi cho‘l hududlarida tarqalgan galofit o‘simlik Limonium otolepis ning yer ustki 
qismi geksanli fraksiyasini gaz xromatografik-mass spektrometrik tahlili natijalari keltirilgan. Olingan natijalarga ko‘ra, 
geksanli fraksiyada jami 74 ta birikmalar borligi va ulardan 9 ta birikma, umumiy fraksiyaning 92.51 foizini tashkil qilishi 
aniqlandi. Ular orasidan karbonat kislota eykozil vinil efiri, n-pentakozan, n-dokozan, n-nonadekan va n-geneykozanlarni 
miqdori eng ko‘p bo‘lib, mos ravishda 43.923 %, 25.151 %, 12.34 %, 4.94 %, 3.456 % ni tashkil qildi.  

Аннотация 
В данной статье представлены результаты газохроматографического-масс-спектрометрического 

анализа гексановой фракции надземной части галофитного растения Limonium otolepis, произрастающего в 
пустынных районах Ферганской долины. Согласно результатам, в гексановой фракции было выявлено всего 
74 соединения. Среди них 9 соединений составляют 92,51% от общей фракции. Наибольшее количество было 
зафиксировано для эйкозилвинилового эфира угольной кислоты, n-пентакозана, n-докозана, n-нонадецана и n-
гейнеикозана, с концентрациями 43,923%, 25,151%, 12,34%, 4,94% и 3,456% соответственно. 

Abstract  
This article presents the results of the gas chromatography-mass spectrometry analysis of the hexane fraction 

of the aerial parts of the halophytic plant Limonium otolepis, which is distributed in the desert areas of the Fergana Valley 
region. According to the results, a total of 74 compounds were identified in the hexane fraction. Among them, 9 
compounds were found to make up 92.51% of the total fraction. The highest amounts were recorded for eicosyl vinyl 
carbonate, n-pentacosane, n-docosane, n-nonadecane, and n-heneicosane, with respective concentrations of 43.923%, 
25.151%, 12.34%, 4.94%, and 3.456%. 

 
Kalit so‘zlar: Limonium otolepis, gaz xromatografiya, mass-spektrometriya, n-pentokozan, n-nonadekan 
Ключевые слова: Limonium otolepis, газовая хроматография, масс-спектрометрия, n-пентакозан, n-

нонадецан 
Key words: Limonium otolepis, gas chromatography, mass spectrometry, n-pentacosane, n-nonadecane 
 

KIRISH 
O‘simliklarning kimyoviy tarkibini o‘rganish ularning tibbiyot, qishloq xo‘jaligi va sanoat 

sohalaridagi qo‘llanilish imkoniyatlarini anglashda muhim ahamiyatga ega. O‘simliklar alkaloidlar, 
flavonoidlar, terpenoidlar, fenollar va efir moylari kabi biologik faol birikmalarning boy manbai 

hisoblanadi. Ushbu birikmalar antioksidant, antimikrob va yallig‘lanishga qarshi kabi muhim 
terapevtik xususiyatlarga ega bo‘lib, zamonaviy dori vositalarini yaratishda asos sifatida xizmat 
qiladi. Ayniqsa, noyob yoki ekstremal sharoitlarda o‘suvchi, yetarlicha o‘rganilmagan o‘simlik 
turlarining fitokimyoviy tarkibini o‘rganish biologik faolligi yuqori bo‘lgan noyob birikmalarni kashf 
qilish imkonini beradi. Shu sababli, o‘simliklarning kimyoviy tarkibini kompleks o‘rganish ularning 
tabiiy resurs sifatidagi to‘liq salohiyatini ochib berish, ulardan barqaror foydalanishni ta’minlash va 
biologik xilma-xillikni saqlash uchun muhimdir. 

ADABIYOTLAR TAHLILI VA METODOLOGIYA 
Limonium turkumi Plumbaginaceae oilasiga mansub bo‘lib, taxminan 600 turdagi 

o‘simliklarni o‘z ichiga oladi. Bu o‘simliklar ko‘pincha dengiz lavandasi, statitsa yoki botqoq 
rozmarini sifatida tanilgan. Limonium turkumining eng katta xilma-xilligi O‘rta yer dengizi, Markaziy 
Osiyo va Kanar orollaridan Osiyoga qadar bo‘lgan hududlarda uchraydi. Ushbu o‘simliklar odatda 
ko‘p yillik bo‘lib, bo‘yi 10 dan 120 sm gacha yetadi va yer osti ildizpoyasidan rivojlanadi. Kanar 
orollarida uchraydigan ayrim turlari esa bo‘yi 2 metrgacha yetadigan butalar hisoblanadi. Limonium 
turlari ko‘pincha sho‘r va ishqorli tuproqlarda o‘sadi, shuning uchun ular sohillar, sho‘r botqoqliklar 
hamda kontinental ichki hududlardagi sho‘r yoki gipsli tuproqlarda keng tarqalgan. Ushbu 
turkumning Limonium otolepis turi esa, O‘rta Osiyo, G‘arbiy Xitoy, Shimoliy Afg‘oniston hududlarida 
tarqalgan bo‘lib, o‘rtacha 40-80  sm balandlikda o‘sadi. May-sentabr oylarida gullaydi, iyun-sentabr 
oylarida meva beradi. O‘zbekistonning Toshkent, Andijon, Farg‘ona, Samarqand, Buxoro, 
Surxondaryo va Xorazm viloyatlari hamda Qoraqalpog‘iston Respublikasi hududida tarqalgan [1-3]. 

Rasm 1.  L. otolepis ko‘rinishi [4] va O‘zbekiston hududida tarqalish xaritasi [5] 

 
Limonium turkumi vakillari kimyoviy tarkibi xilma-xil bo‘lib, ular tarkibidan asosan polifenollar 

jumladan flavonoidlar, antosiyanlar, fenol kislotalar shuningdek lignanamidlar va boshqalar ajratib 
olinib o‘rganilgan [6]. Limonium turkumining ko‘pchilik vakillari kimyoviy tarkibi yaxshi o‘rganilgan 
bo‘lsada, ayrim turlari jumladan L. otolepis ni kimyoviy tarkibi deyarli kam o‘rganilgan. Hozirgi 
kunda, L. otolepis uchun faqatgina lipid tarkibi, fitoekdisteroidlar ma’lum [7-8]. Shuni hisobga olgan 
holda, ushbu o‘simlik kimyoviy tarkibi borasida izlanishlarimizni davomi sifatida, ushbu maqolada 
biz turning yer ustki qismi qutbsiz (geksan) fraksiyasini o‘rganishni maqsad qilib oldik. 

Jami 1 kg bo‘lgan o‘simlik namunalari 2024 yilning iyun oyida Farg‘ona viloyati, Yozyovon 
tumani hududidan Farg‘ona davlat universiteti Kimyo kafedrasiga terib keltirildi. Quyosh nurlari 
tushmaydigan xonada 3 kun davomida quritildi. Analiz uchun 10 gr namuna olinib, maydalanib, 
elakdan o‘tkazildi. Yangi haydab olingan geksan va quruq massa 5:1 (hajm/massa) nisbatda 
aralashtirilib, xona haroratida bir kecha davomida chayqatib turildi. Ushbu jarayon 3 marta 
takrorlandi, olingan eritmalar birlashtirilib, quyi bosim ostida konsentrlandi va analiz uchun 
yuborildi. 

Analiz mass-spektrometrik detektor ulangan Chromatec Crystall 5000 gaz xromatografida, 
uzunligi 30 m, ichki diametri 0.25 mm va qatlam qalingi 0.25 µm bo‘lgan CR-5MS kapillyar 
kolonkada amalga oshirildi. Tashuvchi gaz sifatida vodorod qo‘llanildi. Xromatograf termostat 

harorati har minutda 10 0C ga ortib borish bilan 40 dan 240 0C gacha etib belgilandi. Ion manbayi 
harorati 230 0C. Analiz vaqti esa 23 daqiqani tashkil qildi. 

NATIJA VA MUHOKAMA 
Geksanli fraksiya uchun olingan gaz xromatogrammadagi har bir cho‘qqi uchun mos 

bo‘lgan mass-spektrlarni Standartlar va texnologiya milliy instituti (NIST) bazasidagi [9] namunaviy 
spektrlarga solishtirish orqali birikmalar identifikatsiya qilindi (2-rasm va 1-jadval).  

 
Rasm 2. L. otolepis yer ustki qismi geksanli fraksiyasi gaz xromatogrammasi 

1-Jadval 
Geksanli ekstrakt tarkibida aniqlangan asosiy birikmalar 

N Birikma nomi Ushlanish vaqti 
(Rt, min.) 

Molekulyar formulasi Miqdori (%) 

1 n-Geneykozan 13.836 C21H44 3.456 

2 n-Nonadekan 16.359 C19H40 4.940 

3 n-Dokozan 18.979 C22H46 12.340 

4 1,3-benzoydikarbon kislota bis(2-
etilgeksil) efiri 

19.272 C24H38O 0.448 

5 1-yod-2-metilundekan 19.598 C12H25I 0.495 

6 Karbonat kislota eykozil vinil efiri 20.566 C23H44O3 43.925 

7 Oksalat kislota allil geksadetsil efiri 21.175 C21H38O4 1.272 

8 n-Pentakozan 21.863 C25H52 25.151 

9 2,6-dimetilgeptadekan 22.601 C19H40 0.483 

 Jami   92.51 % 

 
Yuqorida berilgan jadvalda, massa ulush qiymatlari yuqori bo‘lgan jami 9 ta birikma 

xromatografik ma’lumotlari keltirilgan. Ularni umumiy massa ulushi 92.51% ni tashkil qiladi. 
Ko‘rishimiz mumkinki, o‘simlik geksanli fraksiyasini asosiy tarkibi to‘yingan alkanlar (46.37%) va 
karbonat kislota eykozil vinil efiri (43.925%) dan iborat. 

Boshqa Limonium turlari ichidan, Markaziy Osiyo hududida keng tarqalgan tur L. gmelinii 
geksanli fraksiyasi Qozog‘istonlik olimlar tomonidan o‘rganilgan [10]. Ularga ko‘ra, ushbu tur yer 
ustki qismidan jami 22 ta birikma aniqlangan bo‘lib, ular orasidan trikozan uglevodorodini miqdori 
eng ko‘p, 47,44% ni tashkil qilgan. Bundan tashqari, fitol atsetat (12,88%), geneykozan (7,82%) va 

3,7,11,15-tetrametil-2-geksadekan-1-ol (5,17%) larni ham miqdori nisbatan ko‘pligi aniqlangan. 
Shu bilan birga, ushbu turning ildiz qismini ham geksanli fraksiyasi o‘rganilgan bo‘lib, jami 14 ta 
birikma identifikatsiya qilingan. Ularning asosiy qismini yuqori karbon kislota murakkab efirlari va 
uglevodorodlar tashkil qilishi aniqlangan. 

Ayrim Limonium turlarining geksanli fraksiyalarini biologik faolligi o‘rganilgan. Misol uchun, 
L. effusum geksan fraksiyasi DFPG (2,2-difenil-1-piikrilgidrazil) radikalini zararsizlantirishda sezilarli 
faollik ko‘rsatgan va IC₅₀ qiymati 13,92 ± 0,06 mkg/ml ni tashkil etgan. Ushbu sezilarli antioksidant 
faollik faqat fenol birikmalar mavjudligi bilan bog‘liq bo‘lmasligi, balki karotinoidlar va terpenoidlar 
kabi qutbsiz erituvchilarda eriydigan o‘simlik metabolitlariga ham taalluqli bo‘lishi mumkinligini 
taxmin qilish mumkin [11].  

XULOSA 
Ushbu tadqiqot davomida Farg‘ona vodiysining cho‘llashgan, sho‘r tuproqlarida o‘sadigan 

tur L. otolepis geksan fraksiyasi kimyoviy tarkibi GX/MS usulida o‘rganildi. Olingan natijalar ushbu 
fraksiya asosan to‘yingan uglevodorodlar hamda karbonat kislota eykozil vinil efiridan tashkil 
topishi aniqlandi. O‘simlik uchun olingan natijalar unga turdosh bo‘lgan va bir xil mintaqada 
tarqalgan L. gmelinii ni kimyoviy tarkibidan ancha farq qilishini ko‘rsatdi. Bu esa o‘simlik umumiy 
kimyoviy tarkibi, biologik faolligini chuqur o‘rganishni talab etadi. 

